
TÍÐINDI

Arbeiðsloysið minkar
Arbeiðsloysið í Føroyum er minkað spakuliga 
seinasta árið. Uppgerð hjá Hagstovuni 
vísur, at arbeiðsloysið í augsut var 4,4% 
samanborið við 5,4% fyri einum ári síðani. 

Brimil lagt kaðal
Mikudagin legði vaktarskipið Brimil 
ein telekaðal millum Sund og 
Kaldbak. Tað er Føroya Tele, sum 
hevur staðið fyri at leggja kaðalin.

BÚSTAÐIR Nú 
verður stúrt fyri, 
at stórfingna 
ætlanin hjá 
Bústøðum at 
útvega bíligar 
leiguíbúðir, fer 
at miseydnast

Áki Bertholdsen

- Vandi er fyri, at tað verða 
bara tey, sum eru væl fyri, 
sum fáa ráð at leiga sær íbúð 
frá Bústøðum.

Tað halda bæði politikarar 
og áhugafeløg, sum vara av 
teimum veikastu bólkunum 
í samfelagnum.

Hesi næstu árini hevur 
Bústaðir sett sær fyri at 
byggja 100 leiguíbúðir um 
árið kring alt landið, ella 
einar 500-700 íbúðir til
samans, alt eftir, hvussu 
tørvurin vísir seg at vera.

Ein týðandi partur av hesi 
stórfingnu ætlan, var, at ein 
partur av íbúðunum skuldi 
vera so mikið bíligar at leiga, 
at eisini teir veikastu sam
felagsbólkarnir skuldu hava 
ráð at fáa sær egið tak yvir 
høvdið.

Her varð serliga hugsað 
um fyritíðarpensjónistar, 
avlamispensjónistar, men 
ikki minst um stakar uppi
haldarar og lesandi.

Almannamálaráðið hevur 

mett, at ein leiga upp á 5.500 
krónur um mánaðin, er tað 
mesta, pensjónistar og fyri
tíðarpensjónistar kunnu 
klára.

Men feløg, sum varða av 
fyritíðarpensjónistum halda, 
at hetta talið er ov høgt sett.

Bæði Sigrun Wardum, for
kvinna í Javna og Ása Olsen, 
dagligur leiðari í Meginfelag  
teirra brekaðu, halda, at ein 
leiga á gott 4000 krónur um 
mánaðin, við ljós og var
ma, er tað mesta, hesir sam
felagsbólkar orka at rinda.   

Tey vísa á, at nógv av 
fólkunum í hesum sam
felagsbólkum, hava eisini 
regluligar útreiðslur til heili
vág, fysioterapi og aðrar við
gerðir.

Ikki ráð
Heldur ikki Aksel V. Johan
nesen, formaður í Javnað
arflokkinum og ein upp
halvsmaður til at seta hesa 
ætlanina hjá Bústøðum í 
verk, er fegin um støðuna.

Sjálvur hevur hann havt 
ein leiklut í málinum, tí 
hann var landsstýrismaður 
í fíggjarmálum tá ið stórur 
partur av hesum varð fyri
reikaður og tá ið lógin, sum 
byggingin hjá Bústøðum 
byggir á, varð samtykt í Løg
tinginum.

Men hann varð krøktur 
av ætlanin, tí nýval varð út
skrivað og so vóru hansara 
dagar sum landsstýrismaður, 
taldir í tí umfarinum.

Og hann staðfestir, at tað, 
sum er hent síðani, hóvar 
honum ikki.

- Hetta var ikki tað, eg 
ætlaði, og mær dámar ikki 
gongdina, sigur hann.

Hann ásannar, at ætlanin 
hjá Bústøðum at byggja 
hundraðtals leiguíbúðir 
kring landið er eitt stórt 
framstig. 

Men hann staðfestir, at 
tað eru nógvir samfelags
bólkar, sum ikki hava ráð 
rinda yvir 5000 krónur um 
mánaðin í leigu.

- Hetta eru samstundis 
teir samfelagsbólkar, sum 

hava størstan tørvin á at fáa 
eina bíliga íbúð, leggur hann 
afturat.

Hann sigur, at eftir leisti
num, hann hevði lagt, kun
di Bústaðir leiga íbúðir fyri 
einar 3000 krónur um mán
aðin. 

- Tað ber væl til at hava 
leiguna so bíliga, staðfestur 

hann, tí Bústaðir hava nógv
an  eginpening, einar 370 
milliónir í reiðum peningi, 
umframt aðrar 300 milliónir 
í útistandandi lánum.

Kann verða bíligari
Hann sigur, at ístaðin fyri 
at Bústaðir setir leiguprísin 
eftir tí, at felagið skal hava 

íløguna aftur eftir 20 árum, 
skuldi Bústaðir bara tikið 
sær eitt avkast á trý ella fýra 
prosent.

- So hevði leigan ligið niðri 
á 3.000 – 4.000 krónur um 
mánaðin.

- Tað eigur at bera til at 
byggja eina hampiliga stóra 
íbúð eina millión krónur. 
Verður leigan roknað eftir, 
at Bústaðir skal hava eitt av
kast á trý prosent um árið, 
er leigan eini 2.500 krónur 
um mánaðin. Verða so einar 
1.000 krónur lagdar oman á 
at halda íbúðina fyri, verður 
leigan tilsamans 3.500 krón
ur um mánaðin. 

Aksel V. Johannesen sig
ur, at hansara ætlan var 
eisini, at nakrar íbúðir skul
du beinleiðis markast til 
ávísar samfelagsbólkar, pen
sjónistar, fólk sum bera brek, 
stakir uppihaldarar o.s.fr.

- Tað er ikki gjørt nú og tí 
kann endin vera, at tey, sum 
fara at ogna sær íbúðir frá 
Bústøðum, verða tey, sum eru 
væl fyri og ikki tey, sum hava 
størstan tørvin á at fáa íbúð, 
sigur Aksel V. Johannesen.

Áki Bertholdsen

- Vit eru ógvuliga greið yvir 
trupulleikan. 

Tað staðfestir Andras 
Róin, stjóri í Bústøðum.

Trupulleikin, hann sipar 
til, er tað, sum verður nevnt 
í hinari greinini her á síðuni 
um prísin at leiga íbúðir frá 
Bústøðum.

- Vit ásanna, at tann 

leiguprísurin, sum hevur 
verið nevndur, er so mikið 
høgur, at tað kann verða 
torført hjá summum sam
felagsbólkum, at hava ráð til 
at leiga sær íbúð.

- Tí viðger stýrið fyri 
Bústaðir ymsar møguleikar 
fyri, hvussu tað kann verða 
bíligari at leiga, sigur Andras 
Róin.

- Vit ásanna, at vit hava 

eina stóra avbjóðin í hes
um sambandi, men vit gleða 
okkum til at viðgera spurn
ingin um, hvussu leigan kann 
fáast niður, leggur hann 
aftur.

Men hann sigur, at av tí, at 
málið er undir viðgerð, kann 
hann einki siga um úrslitið 
enn.

Kundi verið nógv bíligari at leiga íbúð

Áki Bertholdsen

163,80 krónur!
Hetta er tað, eitt fólk við 

hægstu fyritíðarpensjón, 
hevur til avlops um mán
aðin, tá ið allar útreiðslur 
eru goldnar.

Tað vísir eitt nágreini
ligt, fíggjarligt yvirlit, So
sialurin hevur fingið frá 
Javna.

Yvirlitið er tað veruliga, 
fíggjarliga yvirlitið hjá ein
um ávísum fólki, sum býr 
einsamalt á einum kamari 
á sambýli.

Talan er um eitt fólk, 
sum skal hava hjálp til 
rættiliga nógv, eitt nú at 
fara í biograf, at ferðast, á 
matstovu o.s.fr.

Í hesum føri skal fyri
tíðarpensjónisturin rinda 
bæði fyri seg sjálvan og 
fyri hjálparfólkið.

Yvirlitið er frá 2010, 
men Javni sigur, tað gevur 
framvegis eina rætta mynd 
av støðuni, tí fortreytirnar 
eru at kalla ikki broyttar.

Yvirlitið vísir, at pen
sjónin er 13.290 krónur um 
mánaðin eftir skatt.

Leigan er sett til 2.500 
krónur um mánaðin og mat
ur, matur, reingerð og trygg
ing eru sett til 4.000 krónur.

 Tað er eitt krav frá 
sambýlinum, at 2000 
krónur verða settar á eina 
ferðakontu um mánaðin 
og harafturat verða 1.000 
krónur settar í eftirlønar

samansparing.
Og tá ið Heilsurygd, fys

ioterapi, heilivágur, tann
lækni, limagjald í Javna, 
og aðrar útreiðslur, eru 
drignar frá, vísir yvirlitið, 
at føstu útreiðslurnar eru 
tilsamans 13.126,20 krónur 
um mánaðin.

Sostatt eru 163,80 
krónur eftir til taks um 
mánaðin, skuldi okkurt 
óvæntað stungið seg upp.

Tað merkir, at skal 
hetta fólkið leigað íbúð 
frá bústøðum fyri 5.000 
krónur um mánaðin, er 
stórt hall. Treytin fyri at 
fáa roknistykkið at ganga 
upp,er at kontan til ferðing 
verður strikað. 

163,80 krónur
Royna at gera tað 
bíligari at leiga íbúð

Ikki ráð
Sum støðan er nú, verða tað tað bara tey, sum eru hampiliga væl fyri, sum fáa 

ráð at leiga sær íbúð frá Bústøðum og tey, sum hava mest tørv á leiguíbúð, 
hava ongan livandi møguleika, halda politikari og áhugafeløg


